
 

NORMES DE PARTICIPACIÓN NA AXENDA DIDÁCTICA ESCOLAR 
 
 
Primera.  Oxetu 
 
Esta resolución tien por oxetu establecer les normes de participación de los centros educativos y de les 
empreses participantes na Axenda Didáctica Escolar, consistente nuna propuesta d’actividaes, nel marcu 
xeneral de la promoción, difusión y normalización del asturianu o gallego-asturianu dientro del ámbitu 
educativu. 
 
 
Segunda. Ámbitu d’aplicación 
 
Pueden participar na Axenda Didáctica Escolar: 
 

—Toos aquellos centros educativos d’Asturies qu’impartan asturianu o gallego-asturianu n’Educación 
Primaria, Secundaria y/o Bachilleratu. 
—Les empreses privaes (persones físiques o xurídiques), d’ámbitu asturianu, que desarrollen 
actividaes artístiques, culturales, lliteraries o musicales nestes llingües. 

 
En dambos casos, siempres que lo soliciten y que cumplan los requisitos establecíos na presente resolución. 
 
 
Tercera . Órganu Instructor 
 
A los efectos d’esti procedimientu l'órganu instructor va ser el Serviciu de Política Llingüística, de la 
Dirección Xeneral de Política Llingüística. Les resoluciones qu'hayan d'adoptase van ser dictaes pola 
Conseyera d'Educación, Cultura y Deporte. 
 
 
Cuarta. Requisitos de les empreses participantes 
 
Van poder participar na Axenda Didáctica Escolar toes aquelles empreses privaes (persones físiques o 
xurídiques), d’ámbitu asturianu, que desarrollen actividaes artístiques, culturales, lliteraries o musicales 
n’asturianu o gallego-asturianu, adaptaes al ámbitu escolar, que lo soliciten nel modelu de solicitú que figura 
nel Anexu II a estes normes y que cumplan los requisitos siguientes: 
 

—Tar constituyíes como empresa privada o ser empresariu individual, tar d’alta nel epígrafe 
correspondiente del IAE que permita la realización d’actividaes artístiques, culturales, lliteraries o 
musicales, y na Seguridá Social nel so casu. 
—Tener domiciliu social nel ámbitu territorial del Principáu d’Asturies. 

 
Cada añu, les entidaes interesaes van poder presentar un máximu de proyectos individualizaos pa 
l’agrupación de les etapas siguientes:  
 

 Educación Primaria: un máximu de cuatro proyectos. 
 ESO y Bachilleratu: un máximu de cuatro proyectos. 

 
Cada proyectu, que ha presentase en papel y soporte dixital, tendrá d’incluyir: 
 
1.- Oxetivos didácticos que se quieren consiguir cola actividá. 
2.- Grupu d’etapes educatives a la que va encaminada l’actividá.  
3.- Material didácticu pa trabayar nos centros (pa que’l profesor/a pueda introducir l’actividá al alumnáu). 
4.- Resume curtiu de l’actividá, que va ser unviáu a los centros pa que tengan una información básica de la 
mesma y de les necesidaes técniques qu’implica’l so desarrollu, y breve ficha esplicativa pa que’l profesor/a 



 

responsable del Centru pueda preparar una sesión d’aula introductoria y sirva al alumnáu pa contestualizar 
l’actividá final: espacios, midíes, necesidaes eléctriques, equipos, númberu d’alumnos/es, etc. 
5.- Costu de l’actividá, indicando’l porcentaxe d’IVA aplicáu y el preceptu del impuestu que lo establez, y si 
tien gastos repercutíos de derechos d’autor. 
 
 
Quinta. Requisitos de los centros educativos  
 
Los centros educativos d’Asturies, qu’impartan asturianu o gallego-asturianu n’Educación Primaria, 
Secundaria y/o Bachilleratu, interesaos en participar na Axenda Didáctica Escolar, han presentar modelu de 
solicitú debidamente cubiertu según figura nel Anexu I. Los centros van poder solicitar en solitariu o de 
manera conxunta, pero namás podrá presentase una solicitú (Anexu I) por centru o por grupu. 
 
Cada centru o grupu habrá solicitar siempres cuatro proyectos, marcando un orde de preferencia. Con calter 
escepcional, y siempres que nun s’ufierten proyectos suficientes pal grupu d’etapes o variedá llingüística 
podrán solicitase menos proyectos, siendo valorada la mentada solicitú pola comisión. 
 
Si piden en grupu, habrán unviar namás una solicitú, na que s’especifique un centru como representante, y 
axuntando al Anexu I escritu/os firmáu/os polos representantes de los otros centros del grupu nos que se 
manifieste la conformidá nesta participación a comuña. 
 
La fecha de cada actuación ha alcordase ente la entidá participante y el centru educativu o grupu. Ha cuntar 
col preste de la Dirección Xeneral de Política Llingüística y ha facese en cualesquier casu dientro del cursu 
escolar en vigor. 
 
Énte la posibilidá de que’l númberu de solicitúes supere a la ufierta, encamiéntase que los centros d’una 
mesma zona alcuerden solicitar de forma conxunta l’asistencia a les actividaes (en grupu). 
 
 
Sexta.  Obligaciones de les entidades participantes  
 
Les entidaes participantes integraes na Axenda Didáctica Escolar van tar obligaes a: 
1.- Realizar l'actividá na fecha, llugar y condiciones en que foi programada. 
2.- Notificar cualesquier variación o cambéu del proyectu. 
3.- Facturar a la Dirección Xeneral de Política Llingüística les actividaes realizaes, axuntando a cada factura 
un informe debidamente cubiertu nos apartaos de feches, centros, númberu d'asistentes, incidencies, etc. Esti 
informe ha siguir el modelu dau como Anexu III y va presentase nun plazu que nun pase de 10 díes 
siguientes a la celebración de la última actuación programada. 
 
 
Séptima.  Obligaciones de los centros 
 

1. Contar con un llocal o espaciu abiertu afayadizu pal desarrollu de l'actividá y con disponibilidá pal 
día de l'actuación. 

2. Poner a disposición de la entidá participante los medios y materiales suficientes pal desarrollu 
correctu de l'actividá. 

 
 
Octava.. Solicitúes y documentación 
 
Pa poder participar na Axenda Didáctica Escolar, los centros educativos y les empreses privaes (persones 
físiques o xurídiques) que cumplan colos requisitos establecíos nesta convocatoria habrán presentar les 
solicitúes correspondientes (anexos I y II, respectivamente, debidamente cubiertos en toos y caún de los sos 
apartaos), nel Rexistru Xeneral Central de l’Alministración del Principáu d’Asturies (Edificiu Alministrativu, 
cai Coronel Aranda, e/n, planta plaza, sector central, Uviéu) o por cualesquier de los medios establecíos nel 
artículu 38 de la Llei de Réxime Xurídicu de les Alministraciones Públiques y del Procedimientu 



 

Alministrativu Común. Si n’usu d’esti derechu la solicitú ye unviada por corréu, tendrá de ser presentada en 
sobre abiertu pa que’l personal de correos feche y selle la solicitú. El plazu de presentación de solicitúes por 
parte de les empreses participantes va ser del 1 y al 31 d’ochobre (dambos inclusive) de cada añu natural. 
 
Amás, les empreses participantes habrán acompañar a la solicitú de la documentación siguiente: 
 

a) Copia del documentu acreitativu de la personalidá xurídica de la entidá solicitante. 
b) Copia del documentu acreitativu d’alta nel epígrafe correspondiente del IAE; copia del documentu 

acreitativu d’alta na Seguridá Social a la fecha de presentación de la solicitú; y, nel so casu, copia del 
últimu recibu d’autónomos. 

c) Documentu acreitativu del domiciliu social de la entidá participante. 
d) Certificación acreitativa de la empresa solicitante de que s’alcuentra al corriente de les sos 

obligaciones tributaries, de nun tener deudes cola Facienda del Estáu nin del Principáu d’Asturies  y 
del pagu de les cotizaciones a la Seguridá Social. 
Sicasí, si’l solicitante autoriza a que l’órganu instructor llogre al traviés de certificaos telemáticos 
l’acreitación del cumplimientu de les obligaciones tributaries y cola Seguridá Social, nun va tener 
qu’apurrir eses certificaciones. 

 
 
Novena.  Procedimientu de selección y comunicaciones  
 
La selección de los proyectos de les empreses participantes, en primer llugar, y la propuesta d’axudicación 
d’actividaes a los centros escolares depués, va facela una Comisión nomada pola Conseyera d’Educación, 
Cultura y Deporte. Esta Comisión va tar presidida pola directora xeneral de Política Llingüística, o persona 
na que delegue, y integrada por un mínimu de tres y un máximu de 5 persones rellacionaes col ámbitu de la 
llingua asturiana. Va actuar como secretariu/a una persona adscrita a la Dirección Xeneral de Política 
Llingüística. 
 
N’acabando’l plazu de presentación de los proyectos poles empreses participantes, la Comisión va proceder a 
la selección de los mesmos atendiendo fundamentalmente a los criterios siguientes:  
 

 Adecuación del proyectu al alumnáu al que se dirixe, según los criterios pedagóxicos establecíos nos 
decretos curriculares vixentes nel Principáu d’Asturies. 

 Adecuación a la difusión y promoción del asturianu o del gallego-asturianu, respetando les variedaes 
llingüístiques de cada zona. 

 Relación calidá-preciu. 
 Orixinalidá y posibilidá de desarrollu. 
 Trayectoria de la empresa que presenta’l proyectu. 
 Redacción y presentación formal del proyectu. 

 
El Serviciu de Política Llingüística va comunicar por corréu electrónicu a les empreses participantes cualos 
son los proyectos escoyíos d’ente los presentaos por cada entidá. Al empar, estos proyectos seleccionaos van 
facese públicos al traviés de la páxina web institucional www.educastur.es; dende’l día siguiente a la 
mentada publicación, los centros van tener 10 díes hábiles pa realizar les solicitúes de los proyectos que 
s’alcuentren dientro del llistáu publicáu. 
 
Presentaes les solicitúes de los centros educativos, la Comisión va ordenales teniendo en cuenta los criterios 
de baremación que s’axunten nel Anexu IV. De siguío, la Comisión va proponer l’axudicación d’una actividá 
a cada centru o grupu de centros que solicitaren les actividaes de manera conxunta. La mentada propuesta 
fadráse acordies colos criterios qu’axusten les disponibilidaes  presupuestaries a les piticiones recibíes, 
pudiendo llimitar el númberu máximu d’actividaes que s’axudicarán en conxunto a caúna de les empreses en 
función del costu del proyectu. 
 
Les actividaes propuestes pola Comisión van llevase a la persona titular de la Conseyería d’Educación, 
Cultura y Deporte quien, por resolución, va aprobar la programación anual definitiva de l’Axenda Didáctica 
Escolar. 



 

 
Les incidencies que puedan plantegase nos supuestos non previstos nestes normes resolveráles la persona 
titular de la Conseyería d’Educación, Cultura y Deporte del Principáu d’Asturies. 
 
 
Décima.  Incumplimientu 
 
La concurrencia a esta convocatoria supón la plena aceptación de les normes nella recoyíes. El so 
incumplimientu va poder dar llugar a la esclusión na edición correspondiente de l’Axenda Didáctica Escolar. 
 


